
Shatanandamunikrita Shri Hari Stuti

శతానన్దమునికృతా  శ్రీహరిస్తుతిః

(శార్దూలవిక్రీడితమ్  )

నీలేన్దీవరలోచనం  శశిముఖం సన్దీప్తరూపార్చితం 
శ్రీమత్కేసరచన్దనార్చితమథో   హారావలీభూషితమ్ ।
సద్దివ్యాక్షరధామసంస్థితమముం   మన్దస్మితం  రాజితం
వన్దేఽహం  పురుషోత్తమం ప్రభువరం  శ్రీస్వామినారాయణమ్  ॥ ౧॥
శిక్షాపత్రివిచారమౌక్తికప్రభాసర్వాత్మతాసాధకం 
దివ్యాభైర్వచనామృతోత్థరణితైః    సన్ధ్వస్తజాడ్యావలిమ్   ।
శ్రీశాల్యుద్ధవమార్గచాలకమహో    ధర్మాత్మజం శ్రీహరిం
వన్దేఽహం  పురుషోత్తమం ప్రభువరం  శ్రీస్వామినారాయణమ్  ॥౨॥
ప్రోద్దామప్రసరత్ప్రశస్యమహిమ    శ్రీధీధృతిప్రార్చితం 
త్రైలోక్యేష్టవిధానగౌరవచణప్రజ్ఞావిభాలఙ్కృతమ్     ।
సర్వానన్దకరప్రచారుచరితం   వన్దారుసంవన్దితం 
వన్దేఽహం  పురుషోత్తమం ప్రభువరం  శ్రీస్వామినారాయణమ్  ॥ ౩॥
అష్టైశ్వర్యవిభూషితఞ్చ  సహజానన్దప్రపావర్షిణం  
సర్వప్రార్థితదివ్యభవ్యవిభవోద్దీప్తప్రభావం      ధ్రువమ్  ।
భక్తాభీష్టతతిప్రదాననిపుణం   కారుణ్యరత్నాకరం
వన్దేఽహం  పురుషోత్తమం ప్రభువరం  శ్రీస్వామినారాయణమ్  ॥ ౪॥
నవ్యోత్సర్పిరుచిప్రభావనిబిడప్రోల్లాసిశర్మ్మప్రదం   
స్కన్ధాలమ్బితదివ్యకుణ్డలధరం   మన్దోన్నతభ్రూలతమ్   ।
సర్వం స్థావరజఙ్గమం   జగదిదం సఞ్చాలయన్తం సదా
వన్దేఽహం  పురుషోత్తమం ప్రభువరం  శ్రీస్వామినారాయణమ్  ॥ ౫॥
యన్నామశ్రవణేన  కేవలమహో పాపోచ్చయో నశ్యతి
యన్నామప్రజపేన  జాయత అహో సంవిత్ప్రభాసఞ్చితిః ।
యన్మూర్తిప్రవిలోకనేన  సహసా బోభోతి ముక్తిర్నృణాం

శతానన్దమునికృతా  శ్రీహరిస్తుతిః

వన్దేఽహం  పురుషోత్తమం ప్రభువరం  శ్రీస్వామినారాయణమ్  ॥౬॥
భర్తారం హరికృష్ణదేవమనఘం  కార్తాన్తకృన్తనం 
చేతోధ్వాన్తహరం సమస్తజగతామేకాన్తరక్షాకరమ్ ।
దివ్యౌదార్యసమఞ్చితం శుభకరం ముక్తిప్రదం  సౌఖ్యదం
వన్దేఽహం  పురుషోత్తమం ప్రభువరం  శ్రీస్వామినారాయణమ్  ॥ ౭॥
ఆనన్దైకరసప్రవాహసరసం   దేవాధిదేవం విభుం
యోగక్షేమవితానకర్మ్మలసితం సత్కర్మచుఞ్చప్రియమ్  ।
శ్రేయః  సర్వజనీనమాశువిమలం విస్తారయన్తం భువి
వన్దేఽహం  పురుషోత్తమం ప్రభువరం  శ్రీస్వామినారాయణమ్  ॥౮॥
ఇతి శ్రీస్వామినారాయణబాపాచరిత్రామృతసాగరే   చతుర్థప్రవాహే 
చతుర్థతరఙ్గే  శతానన్దమునికృతా  శ్రీహరిస్తుతిః  సమ్పూర్ణా ।

